
“Trend News” Agentliyi:  Cənab Səfir, ilk öncə sizdən Bakıdakı fəaliyyətinizin 

prioritetləri haqqında soruşmaq istəyirəm, çünki siz regionu çox yaxşı tanıyan bir 

diplomatsınız və regionla yaxından tanış olan bir diplomat kimi sizin üçün 

gündəlikdə duran birinci məsələ nədir?   

Səfir Brayza: Xoş sözlərinizə görə təşəkkür edirəm. Biz burada, Azərbaycandakı 

dostlarımızla birlikdə üç istiqamətdə ortaq strateji maraqlarımızın olduğunu 

düşünürük. Bunlar təhlükəsizlik, enerji və daxili islahatlardır. Təhlükəsizlik, mən 

əvvəllər də dəfələrlə qeyd etdiyim kimi, heç şübhəsiz ki, Dağlıq Qarabağ 

münaqişəsinin sülh yolu ilə həllində tərəflərə kömək etmək baxımından daha 

əhəmiyyətlidir.      

Enerji sahəsində bu il vacib əhəmiyyət kəsb edir. Bu il biz təbii qazın Avropaya 

ixracını nəzərdə tutan Cənub Dəhlizi layihəsinin üzərində işləyən şirkətlər və 

ölkələrin öz aralarındakı razılaşmaları yekunlaşdıracaqlarına və təbii qaz 

istehsalının növbəti mərhələsində investorlar tərəfindən Azərbaycana 20 milyard 

dollar sərmayə yatırılacağına ümid edirik. Bu layihələr həyata keçirildiyi halda 

Azərbaycanın Avropa ilə strateji əlaqələrinin daha da güclənməsinə əhəmiyyətli 

dərəcədə kömək edəcəkdir və Avropanın da təbii qaz təchizatını diversifikasiya 

etməsi ilə öz təhlükəsizliyini daha da artırmasını təmin edəcəkdir.                                   

Nəhayət daxili islahatlarla bağlı olaraq bizim başlıca hədəfimiz Azərbaycana 

cəmiyyətin liberallaşmasında, gələcək demokratik islahatların təməlinin 

qoyulmasında və bu yolla ölkəyə uzun-müddətli sabitliyi qoruyub saxlamağa 

kömək etməkdir, çünki uzun-müddətli sabitliyin əsası məhz demokratiya və 

demokratik təkamüldən doğur.   

 

“Trend News” Agentliyi: Sizin namizədliyiniz Senatda uzun müzakirələrə səbəb 

oldu. Senatdakı müzakirələrin bu qədər uzanmasının səbəbi ilə bağlı siz nə 

düşünürsünüz?    

Səfir Brayza: Uzun müzakirələr bizdə olan demokratik sistemlə əlaqədardır, bu 

sistem əslində gözlənilən formada öz işini yerinə yetirmişdir. Bizim ölkəmizdə 

mənim namizədliyimlə bağlı narahatlıqları olan bəzi insanlar var idi. Mənim 

onların narahatlıqlarına cavab vermək imkanım oldu və son təhlildə bəzi insanlar 

öz etirazlarını hələdə də qoruyub saxlamışdılar, lakin bizim Prezidentimiz 

Konstitusiya ilə ona verilmiş hüquqlardan və səlahiyyətindən istifadə edərək məni 

bu vəzifəyə təyin etdi. Mən onun bu addımını yüksək qiymətləndirirəm və 

vurğulamaq istərdim ki, bu addımı ilə o Azərbaycan-ABŞ əlaqələrinin nə qədər 

əhəmiyyətli olduğunu nümayiş etdirdi. Mən səfir kimi təyin olunduğuma görə çox 

məmnunam və öncə qeyd etdiyim üç qrupa aid olan maraqların təmin olunması 

istiqamətində çalışmaqdan həzz alıram.     

Qısa olaraq namizədliyimin təsdiq olunması prosesi ilə bağlı mənim düşüncələrim 

ondan ibarətdir ki, bizim demokratik sistemimiz öz rolunu oynamalı idi və mən 

burda olmağımdan çox məmnunam.  

  

“Trend News” Agentliyi: İkitərəfli əlaqələrimiz haqqında nə deyə bilərsiniz? Siz 

ikitərəfli əlaqələrin hazırkı səviyyəsini və gələcək perspektivlərini necə 

görürsünüz?  

Səfir Brayza: Umidvaramki, bu əlaqələrin inkişaf etdiyini bildirməklə fikrimi 

dəqiq ifadə etdiyimi deyə bilərəm. Biz əsas strateji məsələlərdə hər zaman 

Azərbaycanla müttəfiq olmuşuq. Düşünürəm ki, Dağlıq Qarabağ münaqişəsinin 

sülh yolu ilə həll olunması bizim ölkələrimizin ortaq arzusudur və bilirəm ki, 

Azərbaycan üçün bundan vacib digər bir məsələ yoxdur.  

Uzun illər, təxminən 10-15 il ərzində biz enerji məsələlərində çox yaxınlaşmışıqş 

Bu ilk olaraq Azəri-Çıraq-Günəşli yatağından neftin Bakı-Tbilisi-Ceyhan kəməri 

ilə nəqlinə imkan verən dəhlizin yaradılması ilə baş tutdu və indi isə yeni 

sərmayələrin yatırılması bir daha Avropaya öz qaz təchizatını diversifikasiya 

etməyə imkan verəcəkdir. Hesab edirəm ki, bu məsələdə də bizim mövqelərimiz 

çox yaxındır.  

Əlavə etmək istərdim ki, Cənub Dəhlizinin formalaşmasında iştirak edən 

şirkətlərin və ölkələrin arasında açıq dialoqun olması çox vacibdir. Tranzit və qaz 

satışı məsələlərinin tezliklə həll edilməsi və ilkin olaraq ötən ilin iyun ayında 

Türkiyə və Azərbaycan arasında qazın tranzit satışı ilə bağlı əldə olunmuş 

razılaşmanın rəsmiləşdirilməsi çox vacibdir. Biz yaxın zamanda bu məsələlərin 

həll edilməsi üçün hər iki tərəfin bir araya gəlməsinə ümid edirik.     



 3 

Nəhayət, strateji maraqların üçüncü qrupu, daxili islahatlarla bağlı olaraq 

düşünürəm ki, korrupsiya əleyhinə başladılmış bu kampaniya daha da böyüyəcək 

və dərinləşəcək və Azərbaycan cəmiyyətinin daha da liberallaşmasına gətirib 

çıxaracaqdır, çünki əvvəldə də qeyd etdiyim kimi Azərbaycanın sabitliyi daha da 

güclənir və bizim dostluğumuz getdikcə dərinləşir.  

 

“Trend News” Agentliyi:  Regional siyasətlə bağlı nə düşünürsünüz? 

Münaqişənin həll olunması da daxil olmaqla sizcə ABŞ və Azərbaycan regional 

siyasətdə nə dərəcədə yaxındırlar?  

Səfir Brayza: Region deyəndə yəqin ki, Cənubi Qafqazı nəzərdə tutursunuz,  

düşünürəm ki, burada da çox yaxındırlar. Bir qədər bundan əvvəl sizin və mənim 

də qeyd etdiyim kimi Dağlıq Qarabağ münaqişəsinin sülh yolu ilə həll edilməsində 

bizim ortaq maraqlarımız vardır. Prezident Əliyev bunu qeyd etmişdir və Prezident 

Sarkisyanla martın 5-də Soçidə baş tutan görüşdə hər iki prezident çox önəmli 

bəyanat verərək münaqişənin sülh yolu ilə həllində maraqlı olduqlarını bir daha 

bildirmiş və təmas xəttində baş verən bütün insidentlərin ATƏT tərəfindən ətraflı 

şəkildə araşdırılmasının vacibliyini qeyd etmiş və əsirlərin dəyişdirilməsi ilə bağlı 

razılıq əldə etmişlər ki, bu artıq dünən baş tutmuşdur.      

Prezident Əliyevin Soçidə bir daha bəyan etdiyi kimi münaqişənin sülh yolu ilə 

həllində Azərbaycana kömək etmək istiqamətində Minsk Qrupunun həmsədri 

olaraq bütün mümkün tədbirlərin görülməsi üçün bizim beynəlxalq vəzifəmiz 

vardır.   

 

“Trend News” Agentliyi: Siz ATƏT-in Minsk Qrupunun həmsədrlərindən biri 

olaraq ATƏT-də çalışırdınız. Siz indi də həll prosesində iştirak edirsiniz yoxsa 

Səfir Brayza: Xeyr, mən vasitəçi deyiləm. Bu işdə Səfir (Robert) Bradke məni 

əvəz edir və o çox yaxşı diplomatdır. Mən onu çoxdan tanıyıram. Onu özümə bir 

dost, həmkar və bizim ən güclü diplomatlarımızdan biri hesab edirəm. Tərəflər 

münaqişənin həlli istiqamətində birgə səy göstərdikləri müddətdə mənim işim onu 

və bütövlükdə Minsk Qrupunu dəstəkləmək üçün əlimdən gələni etməkdir.     

Səfir Bradkenin mənim köməyimə ehtiyacı olduğu hər bir sahədə mən əlimdən 

gələni edəcəm, səylərimi əsirgəməyəcəm, lakin vasitəçi odur.  

“Trend News” Agentliyi: Sizcə ABŞ indi hansı səyləri göstərə bilər? Prosesin 

daha da irəliyə getməsi üçün ABŞ nə köməklik edə bilər?   

Səfir Brayza: Məncə bu istiqamətdə biz artıq çox şeyləri edirik. Mən Vaşinqtonu 

tərk edib bura gəlməzdən öncə Minsk Qrupu prosesini bizim bütövlükdə ikitərəfli 

əlaqələrimiz kontekstində Prezident Obama və Dövlət Katibi Klinton ilə müzakirə 

etmək imkanım oldu. Mən vasitəçi olmasam da bu münaqişənin həlli üçün 

əhəmiyyətli olan bir yerə getdiyimi dərk edirdim. Bu baxımdan mən onların  

tərəflərə razılaşmanın əldə olunmasında kömək etmək üçün lazım olan hər bir 

tədbirin görülməsində nə dərəcədə maraqlı olduqlarının şahidi oldum.    

Məncə həmsədrlər çox yaxşı çalışırlar. Deyə bilərsiniz ki, keçmiş həmsədr kimi 

mən subyektiv düşünürəm. Mən hər zaman həmsədrlərin gördüyü işi bəyənmişəm. 

Mən sadəcə prosesə nəzər salıram və onların öz işlərinin öhdəsindən yaxşı 

gəldiklərini görürəm. Prezident Medvedyev də konstruktiv mövqedə dayanib və bu 

prosesin irəliləməsi istiqamətində böyük səy göstərir. Həmsədrlərin də qeyd 

etdikləri kimi Soçidə tərəqqi əldə edilmişdir. Biz hamımız bu tərəqqinin 

dəstəklənməsi üçün əlimizdən gələni edəcəyik.   

 

“Trend News” Agentliyi:  İqtisadi əməkdaşlıqla bağlı. Siz enerji sahəsinə 

toxundunuz. Enerji iqtisadi əməkdaşlığın ənənəvi sahəsidir. Sizcə gələcək 

perspektivdə ABŞ ekologiya, kənd təsərrüfatı, tibb sektorları kimi digər sahələrə 

də diqqət yetirəcəkmi?  

Səfir Brayza:  Heç şübhəsiz. Enerji sahəsinə daha çox diqqət yetirilir, lakin 

iqtisadi əməkdaşlıq sahəsində də biz Azərbaycanla çox işlər görürük. Azərbaycan 

Ümumdünya Ticarət Təşkilatına üzv olmaq niyyətini bildirmişdir və biz ümid 

edirik ki, Azərbaycan bu istiqamətində apardığı müzakirələri daha da 

gücləndirəcək və məqsədinə nail olacaqdır. Biz Texasın Ostin şəhərində yerləşən 

“Orbital Sciences” şirkəti tərəfindən kommersiya peykinin satışı ilə bağlı çox 

əhəmiyyətli bir razılaşmanın reallaşması üzərində birgə işləyirdik, artıq Müstəqil 

Dövlətlər Birliyinə üzv olan ölkələr arasında Rusiyadan sonra yeganə olaraq 

Azərbaycan özünün rabitə peykinə malik olacaqdır. Biz bir neçə Boinq 

təyyarəsinin AZAL şirkətinə satılması prosesinin artıq yekunlaşmasından 

məmnunuq və bu böyük sövdələşmə ölkələrimiz arasında iqtisadi sahədə olan 

strateji əlaqələri bir daha vurğulayır.               

Siz eyni zamanda səhiyyə sektoruna da toxundunuz. Düşünürəm ki, Birləşmiş 

Ştatlar və Azərbaycan tərəfdaş olaraq səhiyyə islahatları, təhsil və təhsil islahatları 

və gender məsələləri və ya qadınların hüquqları sahəsində çox işlər görə bilər. 

Səhiyyə və təhsil sistemlərinin gücləndirilməsi, eləcə də Azərbaycan cəmiyyətində 

qadın hüquqlarının inkişafı sahəsində nə qədər çox çalışsaq Azərbaycan cəmiyyəti 

daha sağlam, onun dünyəvi sistemi daha güclü olar və bizim dostluğumuz və 

tərəfdaşlığımız daha da qüvvətlənər.   

  

“Trend News” Agentliyi: Xüsusi layihələrdən söz düşmüşkən, siz səhiyyə, təhsil 

və ya qadınların hüquqlarının dəstəklənməsi üzrə dövlət sektorunda həyata 

keçirilən hər hansı layihəni qeyd edə bilərsinizmi?  

Səfir Brayza:  Əslində siz məndən kənd təsərrüfatı ilə bağlı soruşdunuz. Bu 

ideyaların əksəriyyəti hazırlıq mərhələsindədir və biz burada səfirlikdəki və 

Vaşinqtonda çalışan həmkarlarımızla və ən əsası Azərbaycandan olan 

həmkarlarımızla birlikdə onların üzərində işləyirik. Düşünürəm ki, ümumiyyətlə 

aqrobiznes sahəsində görə biləcəyimiz çox işlər var. Azərbaycan əhalisinin 40 

faizinin regionlarda yaşadığını nəzərə alsaq enerji sektorundan sonra kənd 

təsərrüfatı sektoru Azərbaycan iqtisadiyyatının hərtərəfli inkişafına və 

Azərbaycanın regionlarında yaşayan əhalinin həyat səviyyəsinin 

yaxşılaşdırılmasına kömək edəcək həlledici əhəmiyyət kəsb edir. Hesab edirəm ki, 

regionlarda biznes və iqtisadi inkişafa təkan verəcək bu cür layihələr gələcək 

demokratik islahatların bünövrəsinin qoyulması baxımından çox vacibdir. Avropa 

və Birləşmiş Ştatların tarixindən də bildiyimiz kimi fərdi sahibkarlar və ya biznes 

sahibləri öz sərmayələrini qorumaq və artırmaq ehtiyacı hiss etdikdə həqiqi 

demokratiya ruhu məhz həmin vaxt çiçəklənməyə başlayır.   

Biz siyasi islahatlar üzərində işləməklə bərabər eyni zamanda regionlarda biznesin 

inkişafı sahəsində də işləməliyik.  

Azərbaycan və Bakı ilə bağlı olaraq mən bir məqamı qeyd etmək istərdim, bu 

müsəlman ölkəsində və ümumiyyətlə bu bölgədə ilk dəfə qızlar məktəbinin əsasını 

qoymuş ötən əsrin sonlarında tanınmış iş adamı Tağıyevin qoyduğu gözəl 

ənənədir. Bu mənim üçün bir işarədir, bəlkə də bu sahədə biz Azərbaycan 

hökuməti, şirkətlər, eləcə də vətəndaş cəmiyyətinin iştirakı ilə birlikdə işləyə 

bilərik.     

“Trend News” Agentliyi:  Siz AZAL Şirkətini qeyd etdiniz, bir haldakı 

Azərbaycan yeni Boinq təyyarəsi alır demək birbaşa uçuşların açılması nəzərdə 

tutulur. Bu sahədə vəziyyət necədir və hüquqi baxımdan hansı məsələlər artıq öz 

həllini tapmışdır? Əlavə hansı işlər görülməlidir?  

Səfir Brayza:  Hər hansı bir ölkənin hava yolları şirkətinin ABŞ-ın hava məkanına 

giriş imkanının olması texniki məsələdir və bu sahədə işlər görülür. Mənim bu 

məsələni Azərbaycanın müxtəlif dövlət təşkilatları, o cümlədən Azərbaycan Hava 

Yolları Şirkətinin rəhbəri cənab (Cahangir) Əsgərovla müzakirə etmək imkanım 

olmuşdur və biz əvvəllər də bütün bu texniki məsələlərin həllində Azərbaycana 

müəyyən texniki yardım göstərmişdik və hiss edirəm ki, indi bu proses irəliyə 

doğru çox yaxşı inkişaf edir.   

Bəlkə də indi bütün bu mürəkkəb və spesifik hüquqi məsələləri burada müzakirə 

etmək yerinə düşməzdi. Lakin qeyd etmək istərdim ki, prosesin irəliyə doğru 

inkişaf etməsi məni qane edir.  

 

“Trend News” Agentliyi: Aydındır. Siz həm də ekologiya sahəsinə toxundunuz. 

Bərpa olunan enerji, alternativ enerji ilə bağlı nə deyə bilərsiniz? Bu il üçün hansı 

planlarınız var?   

Səfir Brayza:  Bu məsələni qeyd etdiyinizə görə təşəkkür edirəm. Hesab edirəm 

ki, Azərbaycanda bərpa olunan enerji mənbələri üzrə böyük potensial vardır. 

Mənim yaşadığım Badamdar ərazisində müşahidə etdiyim kimi Bakı küləkli 

şəhərdir, necə ki, mənin vətənim Çikaqo Birləşmiş Ştatlarda küləkli şəhər kimi 

tanınır. Bəli, külək enerjisi çox perspektivlidir. Müxtəlif iş adamları tərəfindən 

nəzəri baxımından ümidverici olan bəzi qeyri-rəsmi təkliflərin də verildiyini 

eşitmişəm. Əlbəttə ki, hər bir biznesin uğuru və ya uğursuzluğu biznes plan və 

mühitin, bazarın və biznes mühitinin fundamental iqtisadi əsaslarından asılıdır. Bu 

baxımdan ümid edirəm ki, külək layihələri ilə bağlı biznes mühitin cəlbedici 

olması üçün iş adamları yerli dövlət təşkilatları ilə birlikdə işləyəcəklər.   

Günəş enerjisindən istifadə də mənfəətli ola bilər, çünki bu gözəl şəhərdə günəş 

işığı boldur. Çox sevinirəm ki, artıq Novruz gəlir. Və yeri gəlmişkən sizin bütün 

oxucularınızı Novruz Bayramı münasibətilə təbrik edirəm. Baharın gəlişi hiss 

olunur və arzu edirəm ki, Azərbaycanın günəş işığı hər zaman daha da güclü 

parlasın.   

“Trend News” Agentliyi:  Bununla bağlı nəyinsə üzərində iş gedir, yoxsa bunlar 

yalnız planlardır?  

Səfir Brayza:  Hələlik planlardır. Bunlar ciddi iş adamları tərəfindən irəli 

sürülmüş yaxşı təkliflərdir, lakin onlar Bakıdakı tərəfdaşları ilə birlikdə oturub bu 

məsələləri müzakirə etməli və ən real olan təklifləri müəyyən etməlidirlər.  

Səfir olaraq mənim vəzifəm razılaşmanın əldə olunmasını təmin etmək deyil. Mən 

tərəflər arasında vasitəçi deyiləm. Mən sadəcə buradakı və Birləşmiş Ştatlardakı 

insanların bir-birləri ilə görüşməsinə, tərəfdaşların bir araya gəlməsinə və sonradan 

isə köməyə ehtiyacı olanlara imkanları ətraflı müzakirə etməyə yardım edə 

bilərəm.    

  

“Trend News” Agentliyi:  Çox sağ olun. 

Səfir Brayza:  Təşəkkür edirəm. 

